
Lefel: Mae’r dasg hon yn addas ar gyfer lefel Uwch
Arferion y Cymry

Calennig

Ar un adeg roedd dydd Calan yn ddiwrnod pwysig iawn i bawb, gyda'r plant yn mynd allan i [image: image1.jpg]Q Nile)s




gasglu calennig. Roedd hyn yn adeg gyffrous iddyn nhw ac yn rhoi cyfle iddyn nhw lenwi eu pocedi ag arian a rhoddion.

Bydden nhw’n gadael eu cartrefi yn gynnar ar fore Calan ac fe fydden nhw'n ymweld â'r ffermydd a'r tai yn yr ardal gan ganu pennill a gofyn am galennig. Roedd yn rhaid gwneud hyn i gyd cyn hanner dydd. 

Rhan bwysig o’r traddodiad oedd addurno afal. Byddai'r plant yn cludo hwn gyda nhw o dŷ i dŷ ac fe fyddai'n cynrychioli lwc dda. Fe fydden nhw'n gosod tri darn o bren ar waelod yr afal i wneud coesau. Byddai darnau o almwnd yn cael eu gosod yn yr afal wedyn a dail bytholwyrdd yn cael eu gosod ar ei ben. 


Cawsant groeso da fel arfer, yn enwedig os oedd ganddynt wallt tywyll. Arferai pobl gredu y byddant yn cael lwc dda pe bai rhywun â gwallt tywyll yn ymweld â nhw ar fore dydd Calan. 
Yr un oedd y gân, neu’r caneuon, ymhob man:
A
Calennig i mi, Calennig i'r ffon,
Calennig i fwyta'r noson hon.
Calennig i nhad am glytio fy sgidia,
Calennig i mam am drwsio fy sana.

cytgan
Wel, dyma'r dydd Calan, o cofiwch y dydd,
A rhoddwch Galennig o'ch calon yn rhydd.
Dydd cyntaf y flwyddyn, os rhoddwch yn hael
Bydd bendith ar bob dydd i chithau'n ddi-ffael

Calennig i'r mistir, Calennig i'r gwas,
Calennig i'r forwyn sy'n byw yn y plas.
Calennig i'r gŵr, Calennig i'r wraig,
Calennig o arian i bob ysgolhaig

Roedd rhai plant ychydig yn fwy drygionus wrth ddewis eu penillion:

B
O meistres fach annwyl, 

A siarad yn sifil, 
Calennig os gwelwch yn dda, 
Yna llwyddiant i'r gwydde, 
A'r moch a'r ceffyle 
A hefyd i'r defed a'r da.

Yna, os byddai seibiant hir cyn i rywun agor y drws neu’r ffenest, byddai’r plant weithiau’n canu:
Os ych chi'n rhoi, 
Dewch yn gloi! 
Ma' nhrad i bron â rhewi! 
Tasgau
1. Mewn parau trafodwch arferion eich teulu chi sy’n ymwneud â’r flwyddyn newydd a’r cyfnod rhwng y Nadolig a’r Flwyddyn Newydd. 

2. Darllenwch y darn isod ac atebwch y cwestiynau:

· Esboniwch beth fyddai’r plant yn ei wneud ar fore dydd Calan.

· Pwy, yn arbennig, oedd yn cael croeso da bryd hynny a pham?

· Beth oedd y plant yn ei wneud â’r afal?
· Edrychwch eto ar gân A a newidiwch y pennill cyntaf i iaith y De

· Edychwch eto ar gân B a newidiwch y gân gyfan i iaith y Gogledd.
3. Edrychwch ar y geiriau isod sydd i’w gweld yn y darn darllen a cheisiwch feddwl am gymaint o eiriau â phosib sy’n cynnwys y rhain neu elfennau ohonynt: 
Cartrefi         e.e. cartref, cartrefol, cartrefu

Credu

Cludo

Ymweld

Addurno

Pobl

Casglu

Traddodiad

4. Trafodwch mewn parau:

Ydych chi’n dathlu Nos Galan?

Ydych chi’n credu bod rhai pobl yn mynd dros ben llestri wrth ddathlu?

Ydych chi’n credu bod llawer iawn o arian yn cael ei wastraffu wrth ddathlu? 
Ble hoffech chi ddathlu Nos Galan?
